
“A grammar of contemporary  
Azerbaijani” dərs vəsaitinin təqdimatı

Sentyabrın 20-də Bakı Kitab 
Mərkəzində “A grammar of 
contemporary Azerbaijani” 
(“Müasir Azərbaycan dilinin 
qrammatikası”) adlı dərs vəsai-
tinin təqdimatı keçirilib. 

Tədbirdə Heydər Əliyev Fondunun vit-
se-prezidenti Leyla Əliyeva və Bakı Media 
Mərkəzinin rəhbəri Arzu Əliyeva, eləcə də 
Azərbaycanın tanınmış elm, mədəniyyət və 
ictimaiyyət xadimləri iştirak ediblər.

Diasporla İş üzrə Dövlət Komitəsinin 
dəstəyi ilə nəşr edilmiş kitabın müəllifləri 
dilçi-alim Səbinə Əliyeva və Azərbaycan 
Dillər Universitetinin beynəlxalq əlaqələr 
üzrə prorektoru Jalə Qəribovadır.  

Tədbirdə çıxış edən Azərbaycan Res-
publikasının Diasporla İş üzrə Dövlət Ko-
mitəsinin sədri Fuad Muradov müəlliflərin 
bu işə 5 ilə yaxındır başladıqlarını diqqətə 
çatdırıb. 

Xaricdə yaşayan həmvətənlərimizin 
Azərbaycan dilinin qorunub saxlanılması-
nı, onun inkişaf etdirilməsini əsas prioritet 
kimi qəbul etdiklərini vurğulayan komitə 
sədri Prezident İlham Əliyevin və birin-
ci xanım Mehriban Əliyevanın tapşırığı 
ilə xaricdə “Azərbaycan evlərinin” təsis 
olunduğunu deyib: “Onların nəzdində şən-
bə-bazar məktəbləri təşkil olunub ki, bizim 

xaricdə böyüyən uşaqlarımız və gəncləri-
miz Azərbaycan dilinin mənimsənilməsi 
üçün bu imkanlardan istifadə etsinlər”. 

Təqdimat mərasimində çıxış edən dil-
çi-alim Səbinə Əliyeva Azərbaycan dili is-
tiqamətində görülən hər bir işin onun üçün 
Vətənə xidmət olduğunu deyib.  

Azərbaycan Dillər Universitetinin bey-
nəlxalq əlaqələr üzrə prorektoru Jalə Qəri-
bova belə bir dərsliyə böyük ehtiyac oldu-
ğunu söyləyib. “Biz bir neçə ildir ki, xarici 
tələbələrə Azərbaycan dilini tədris edirik. 
Həmin prosesdə Azərbaycan dilinin sistem-
li qrammatikasına dair dərsliyə böyük ehti-
yac olduğunu görürdük və biz bunun üzə-
rində çalışmağa başlayaraq, bu kitabı ərsəyə 
gətirdik”, – deyə prorektor qeyd edib. 

Kitabın redaktoru və Azərbaycan Dil-
lər Universitetinin rektoru Kamal Abdulla 
nəşrin əhəmiyyətini vurğulayaraq, bu gün 
universitetə bir çox ölkələrdən gələn tələ-
bələrin Azərbaycan dilini öyrənmək üçün 
çox həvəsli olduqlarını diqqətə çatdırıb.  

Dövlət Dil Komissiyası yanında Moni-
torinq Mərkəzinin direktoru Sevinc Əliye-
va bu dərsliyin gələcəkdə Azərbaycan dilini 
öyrənən hər kəs üçün zəngin bir ədəbiyyata 
çevriləcəyini vurğulayıb. Nizami Gəncəvi 
adına Milli Azərbaycan Ədəbiyyatı Muze-
yinin direktoru, akademik Rafael Hüsey-
nov Azərbaycan dilinə həsr olunan hər bir 
kitabın diqqətəlayiq olduğunu qeyd edib. 

Tədbir bədii hissə ilə davam edib.

XQ

Naxçıvanda Ali Məclisə 
seçkilərin nəticələri təsdiqlənib

Dünən Naxçıvan Muxtar Respublikası Ali Məclisinə 1 sentyabr 2024-cü 
il tarixdə keçirilmiş seçkilərə dair Naxçıvan Muxtar Respublikası Ali 
Məhkəməsinin konstitusiya icraatı qaydasında iclası keçirilib. 

Naxçıvan Muxtar Respublikası Ali 
Məhkəməsindən redaksiyamıza verilmiş 
məlumatda bildirilir ki, iclası Naxçıvan 
Muxtar Respublikası Ali Məhkəmənin səd-
ri Səadət Bəktaşi açıb. O, Naxçıvan Muxtar 
Respublikası Konstitusiyasının 16-cı mad-
dəsinə uyğun olaraq Muxtar Respublika 
Mərkəzi Seçki Komissiyasından daxil ol-
muş materiallar üzrə Ali Məclisə keçirilmiş 
seçkilərin nəticələrinin yoxlanılmasınа dair 
işə konstitusiya icraatı qaydasında baxıldı-
ğını bildirib, məhkəmə tərkibini elan edib.

Sonra Ali Məhkəmənin hakimi Əli Al-
lahverdiyev seçkilərin nəticələrinin yoxla-
nılması və təsdiq edilməsinə dair məruzə 
ilə çıxış edib. Muxtar Respublika Mərkəzi 
Seçki Komissiyasının sədri Əkrəm Hüseyn- 
zadə isə seçkilərə hazırlıq prosesindən baş-

layaraq, son nəticələrə qədər həyata keçiril-
miş işlər barədə geniş məlumat verib.

Naxçıvan Dövlət Statistika Komitə-
sinin aparat rəhbəri  Həbib Rzayev quru-
mun mütəxəssislərinin yoxlama prosesində 
yaxından iştirak etdiyini bildirərək yoxla-
manın yekununa dair rəyi elan edib. Çıxış-
lardan sonra məhkəmə tərkibi müvafiq 
qərar qəbul etmək üçün müşavirə otağına 
gedib.

İclasın sonunda  Səadət Bəktaşi Muxtar 
Respublika Ali Məclisinə növbədənkənar 
seçkilərin nəticələrinə dair yekun qərarı 
elan edib. Qərara əsasən, seçki dairələri 
üzrə seçkilərin nəticələri, bütövlükdə, təs-
diq olunub.

Nərimanov Rayon Prokurorluğunun 
yeni binasının açılışı

Sentyabrın 20-də Bakı şəhər Nərimanov Rayon Prokurorluğunun yeni 
inzibati binası istifadəyə verilib.

Prokurorluq orqanlarının yaradılma-
sının 106-cı ildönümü ərəfəsində daha 
bir inzibati binanın istifadəyə verilməsi-
ni Prezident İlham Əliyevin prokurorluq 
orqanlarına göstərdiyi daimi diqqət və 
qayğısının göstəricisi olduğunu vurğulayan 
Baş prokuror Kamran Əliyev dövlətə və 
dövlətçiliyə sadiq olan prokurorluq orqan-
larının fəaliyyətində qanunçuluğu rəhbər 
tutduğunu qeyd edib. O, yeni binanın isti-

fadəyə verilməsini prokurorluq əməkdaşla-
rının əməyinə verilən yüksək qiymət kimi 
dəyərləndirib, Azərbaycan dövlətinin inki-
şafı naminə bundan sonra da böyük səylə 
çalışacaqlarını bildirərək kollektivə uğurlar 
arzu edib.

Sonda iştirakçılar binada yaradılan şə-
raitlə tanış olublar. 

XQ

Moskvada “Azərbaycan 
multikulturalizmi” fənni öyrədiləcək
Moskva Cümə məscidində “Qalimcan Barudi adına mütaliələr” mövzu-
sunda XVII Beynəlxalq teoloji elmi-maarifləndirici konfrans keçirilib. 
Məclis çərçivəsində Bakı Beynəlxalq Multikulturalizm Mərkəzi ilə Mos- 
kva İslam İnstitutu arasında əməkdaşlıq memorandumu imzalanıb.

Memorandumu XX Beynəlxalq Müsəl-
man Forumunda iştirak edən Bakı Bey-
nəlxalq Multikulturalizm Mərkəzinin ic-
raçı direktoru Rəvan Həsənov və Rusiya 
Federasiyası Müsəlmanları Ruhani İdarəsi 
sədrinin birinci müavini, Moskva İslam 
İnstitutunun rektoru Damir Muxetdinov 
imzalayıblar. Sənədə əsasən,  Moskva İs-
lam İnstitutunda “Azərbaycan multikultu-
ralizmi” fənni tədris olunacaq. Həmçinin 

tərəflər arasında multikulturalizm və dini 
tolerantlıq mövzularında birgə layihələr 
həyata keçiriləcək. Birgə təşkil olunan 
seminarlar, konfranslar və müzakirələr 
“Azərbaycan multikulturalizmi” kursunu 
keçənlərə müasir dini və sosial məsələlərə 
dair biliklərini artırmağa kömək edəcək. 
Qarşılıqlı təcrübə mübadiləsi hər iki qurum 
üçün faydalı olacaq.

Qarabağın dirçəlişi davamlı, miqyaslı və sürətlidir
Prezident İlham Əliyevin Ağdam və 

Xankəndiyə səfərinin ilkin təəssüratı
Azərbaycan Prezidenti İlham Əliyevin işğaldan azad 
edilmiş Qarabağa və Şərqi Zəngəzura davamlı səfər-
lərinin hər birində erməni vandalizminin xarabazara 
döndərdiyi ərazilərdə möhtəşəm Qayıdış Proqramının 
gerçəkləşdirilməsinin növbəti addımları xalqımıza 
təntənə ilə təqdim edilir. Bu səfərlər zamanı həm də 
yenidən qurulan, dirçəldilən yaşayış məntəqələrinin, is-
tehsal və infrastruktur obyektlərinin təməlləri qoyulur.

Qarabağ zəfərimizin zirvəsi 
olmuş antiterror əməliyyatının 
ildönümü günlərində dövlət 
başçısının bölgəyə Ağdamdan 
başlayan səfəri də yeni açılış-
lara və növbəti layihələrə start 
verilməsi ilə əlamətdar oldu. 
Xəbər verdiyimiz kimi, səfərin 
ilk günündə Prezident İlham 
Əliyev Ağdamda yaradılan 
regional Sənaye Parkında gö-
rülən işlərlə tanış oldu, yeni 

zavodların açılış mərasimlərin-
də iştirak etdi. Həmin gün ölkə 
rəhbəri Eyvazxanbəyli kəndi-
nin təməlini qoydu, Xıdırlı və 
Kəngərli kəndlərində aparılan 
bərpa işləri ilə tanış oldu. Pre-
zident İlham Əliyev Ağdam 
şəhərində yeni tikilən “Aghdam 
City Hotel”in və əsaslı bərpa 
edilən İmarət Kompleksinin də  
açılışında iştirak etdi.

Dövlətimizin başçısı Qara-

bağda Azərbaycanın suveren-
liyinin tam bərpa edilməsini 
təcəssüm etdirən Xankəndiyə 
səfəri zamanı 30 il separatatçı 
xuntanın ölü zonaya çevirdi-
yi bölgəni indi ölkənin əsas 
hissəsi ilə birləşdirən müasir 
yol-nəqliyyat kommunikasiya-
sında – Ağdam–Əsgəran–Xo-
calı–Xankəndi avtomobil yo-
lunda görülən işlərlə də tanış 
oldu.

Qarabaq müxbirimiz dünən 
Ağdamda olub, ölkə rəhbərinin 
səfər marşrutundakı meydan-
larda gecəli-gündüzlü çalışan 
inşaatçı və bərpaçılarla görü-
şüb. Hər yerdə adamlar dövlət 

başçısı ilə görüş və söhbətlərin 
onlarda böyük ruh yüksək-
liyi yaratdığını, unudulmaz 
xatirəyə çevrildiyini, atılan 
təməllərin bölgədə aparılan 
genişmiqyaslı bərpa-quruculuq 
işlərinə yeni sürət və dinamizm 
gətirdiyini söyləyiblər. 

Müxbirimizin Prezident  
İlham Əliyevin səfərinin unu-
dulmaz təəssüratından, Qa-
rabağın dirçəlişinə verdiyi 
töhfələrdən və yeni layihələrin 
önəmindən bəhs edən reportaj-
ları oxuculara qəzetimizin növ-
bəti saylarında təqdim ediləcək.

XQ

